
O‘ZBEKISTON UCHUN AHAMIYATI

Annotatsiya. Mazkur maqolada yashil iqtisodiyot konsepsiyasining mohiyati va uning nazariy asoslari yoritilib, Buyuk 
Britaniya hamda Avstraliya misolida xalqaro amaliyotdagi muvaffaqiyatli tajribalar tahlil qilinadi. O‘zbekiston sharoitida 
yashil iqtisodiyotga o‘tishning dolzarbligi energetika sektorining qazib olinadigan yoqilg‘ilarga yuqori darajada qaramligi, 
iqlim o‘zgarishi jarayonlarining kuchayishi va resurslar tanqisligi bilan asoslab beriladi. Tadqiqot natijalari yashil o‘tish 
nafaqat ekologik zarurat, balki iqtisodiy barqarorlik va raqobatbardoshlikni oshirishning muhim omili ekanini ko‘rsatadi. 
Shuningdek, qiyosiy tahlil asosida yashil iqtisodiyotga o‘tishning strategik ustuvor yo‘nalishlari aniqlanadi.

Kalit soʻzlar: yashil iqtisodiyot, barqaror rivojlanish, energiya samaradorligi, qayta tiklanuvchi energiya manbalari, resurslar 
samaradorligi, O‘zbekiston iqtisodiyoti.

Abstract. This article examines the essence and theoretical foundations of the green economy concept and analyzes 
successful international practices using the cases of the United Kingdom and Australia. The relevance of the transition 
to a green economy in Uzbekistan is justified by the high dependence of the energy sector on fossil fuels, the increasing 
impact of climate change, and growing resource scarcity. The findings show that the green transition is not only an 
environmental necessity but also an important factor in enhancing economic stability and competitiveness. The study also 
identifies strategic priorities for the development of the green economy based on a comparative approach.

Key words: green economy, sustainable development, energy efficiency, renewable energy sources, resource efficiency, 
economy of Uzbekistan.

Аннотация. В статье рассматриваются сущность и теоретические основы «зелёной» экономики, а также 
анализируется успешный международный опыт на примере Великобритании и Австралии. Актуальность 
перехода к «зелёной» экономике в Узбекистане обосновывается высокой зависимостью энергетического сектора 
от ископаемого топлива, усилением последствий изменения климата и дефицитом ресурсов. Результаты 
исследования показывают, что «зелёный» переход является не только экологической необходимостью, но и 
важным фактором повышения экономической устойчивости и конкурентоспособности. На основе сравнительного 
анализа определяются стратегические приоритеты развития «зелёной» экономики.

Ключевые слова: зелёная экономика, устойчивое развитие, энергоэффективность, возобновляемые источники 
энергии, эффективность использования ресурсов, экономика Узбекистана.

K I R I S H
So‘nggi o‘n yilliklar davomida an’anaviy iqtisodiy model insoniyatga yuqori daromad, texnologik taraqqiyot 

va global raqobatning kuchayishini ta’minlab berdi. Biroq mazkur o‘sish jarayoni ekologik degradatsiya, tabiiy 
resurslarning cheklanishi hamda iqlim o‘zgarishining kuchayishiga olib kelmoqda [1]. Bu holat inson farovonligi 
bilan tabiiy muhit o‘rtasida keskin muvozanatsizlikni yuzaga keltirmoqda.

Robert Brears ta’kidlaganidek, iqtisodiy yutuqlar ko‘pincha ekologik talafotlar evaziga qo‘lga kiritilgan bo‘lib, 
ushbu holat amaldagi iqtisodiy paradigmaga qayta baho berishni taqozo etadi. Shu sababli Birlashgan Millatlar 
Tashkiloti va boshqa xalqaro tashkilotlar barqaror rivojlanish maqsadlariga erishish uchun iqtisodiyotning 
barcha tarmoqlarida ekologik xavflarni kamaytirishga qaratilgan yondashuvlarni ilgari surmoqda [2].

Yashil iqtisodiyot — past karbonli rivojlanish, energiya va suv resurslaridan samarali foydalanish hamda 
ijtimoiy adolat tamoyillariga asoslangan iqtisodiy modeldir. Ushbu yondashuvda iqtisodiy o‘sish tabiiy kapitalni 
asrab-avaylash bilan uyg‘un holda amalga oshiriladi [3]. OECD esa yashil iqtisodiyotni resurslardan oqilona 
foydalanish asosida uzoq muddatli farovonlikni ta’minlaydigan strategik yo‘nalish sifatida tavsiflaydi [4].

Iqlim o‘zgarishi, urbanizatsiya jarayonlarining jadallashuvi va demografik bosimning ortishi yashil 
iqtisodiyotga o‘tishni global zaruratga aylantirdi [5]. Natijada ko‘plab mamlakatlar resurslardan foydalanish 
samaradorligini oshirish, atrof-muhitga salbiy ta’sirni kamaytirish hamda yangi “yashil” ish o‘rinlarini yaratishga 
qaratilgan siyosatlarni faol amalga oshirmoqda [6].

Mazkur maqolaning maqsadi — xalqaro tajriba va ilmiy yondashuvlar asosida O‘zbekistonning yashil 
iqtisodiyotga o‘tish ehtiyoji hamda strategik ustuvor yo‘nalishlarini asoslab berishdan iborat.

M A V Z U G A  O I D  A D A B I Y O T L A R  S H A R H I
Yashil iqtisodiyot (green economy) — bu iqtisodiy o‘sishni ta’minlash jarayonida ekologik xavflarni 

kamaytirish va inson farovonligini oshirishga qaratilgan iqtisodiy model bo‘lib, unda past karbonli rivojlanish 
va resurslardan oqilona foydalanish tamoyillari asosiy o‘rin tutadi [7]. Ushbu yondashuvda iqtisodiy faoliyat 
natijasida yuzaga keladigan ekologik zararlarni minimallashtirish hamda tabiiy kapitalni iqtisodiyotning muhim 
aktivlaridan biri sifatida boshqarish zarurati alohida ta’kidlanadi [8].

Birlashgan Millatlar Tashkilotining Atrof-muhit dasturi — UNEP (United Nations Environment Programme) 
ma’lumotlariga ko‘ra, yashil iqtisodiyot tabiiy resurslardan foydalanish samaradorligini oshirish, biologik xilma-
xillikni saqlash va ijtimoiy adolatni ta’minlash bilan birga iqtisodiy o‘sishni davom ettirishga xizmat qiladi [9]. Bu 
esa iqtisodiy siyosatni shakllantirishda ekologik omillarni tizimli ravishda hisobga olish zarurligini ko‘rsatadi.

Yashil iqtisodiyot konsepsiyasining muhim tarkibiy qismi sifatida Green Growth barqaror iqtisodiy rivojlanish 
jarayonida tabiiy aktivlarni saqlash va ularning ishlab chiqarishga qo‘shayotgan hissasini oshirishga qaratilgan 
strategiya sifatida talqin etiladi [10].

So‘nggi yillarda suv–energiya–oziq-ovqat o‘zaro bog‘liqligi konsepsiyasi — WEF Nexus (Water–Energy–
Food Nexus) ham yashil iqtisodiyotning muhim ilmiy tamoyillaridan biri sifatida shakllanmoqda. Ushbu yondashuv 
resurslar tanqisligi kuchayib borayotgan sharoitda suv, energiya va oziq-ovqat xavfsizligini integratsiyalashgan 
boshqaruv orqali ta’minlashni nazarda tutadi [11].

WEF Nexus modeli barqaror rivojlanishda muhim ahamiyat kasb etadi, chunki bir resursdagi tanqislik 
boshqalariga bevosita ta’sir ko‘rsatadi. Masalan, energiya ishlab chiqarish suv resurslariga bog‘liq, qishloq 
xo‘jaligi esa suv va energiya bilan chambarchas uzviy aloqada rivojlanadi [12]. Shu sababli ko‘plab davlatlar 
ushbu tizimli boshqaruv yondashuvini o‘z iqtisodiy strategiyalariga integratsiyalashni boshlamoqda.

Xulosa qilib aytganda, ilmiy adabiyotlar yashil iqtisodiyotning nazariy asoslari resurslardan samarali 
foydalanish, ekotizimlarning barqarorligini ta’minlash va ijtimoiy adolatni kuchaytirish tamoyillariga tayanishini 
tasdiqlaydi. Ushbu tamoyillar keyingi bo‘limlarda tahlil qilinadigan global tajribalar misolida amaliy mazmun 
bilan boyitiladi.

T A D Q I Q O T  M E T O D O L O G I YA S I
Mazkur tadqiqotda yashil iqtisodiyot konsepsiyasini tahlil qilish maqsadida qiyosiy tahlil hamda ikkilamchi 

ma’lumotlarni tahlil qilish metodlaridan foydalanildi. Metodologiya tanlash jarayonida yashil iqtisodiyotning 
ekologik, iqtisodiy va institutsional jihatlari o‘zaro bog‘liqlikda ko‘rib chiqildi.

Tizimli yondashuv asosida resurslardan foydalanish samaradorligi, past karbonli rivojlanish va ijtimoiy 
farovonlik o‘rtasidagi bog‘liqlik tahlil qilindi. Shuningdek, tadqiqotda Birlashgan Millatlar Tashkiloti (United 
Nations), Jahon banki (World Bank), Iqtisodiy hamkorlik va taraqqiyot tashkiloti (Organisation for Economic 
Co-operation and Development, OECD) hamda Xalqaro energetika agentligi (International Energy Agency, 
IEA) hisobotlari asosiy axborot manbalari sifatida qo‘llanildi.

Mazkur metodologik yondashuvlar asosida olingan natijalar keyingi bo‘limda xalqaro tajriba va O‘zbekiston 
sharoiti misolida tahlil qilinadi.

 T A H L I L  V A  N A T I J A L A R
Yashil iqtisodiyot tamoyillarining amaliy natijalari suv xo‘jaligi va kommunal infratuzilma sohalarida 

yaqqol namoyon bo‘lmoqda. Quyida Buyuk Britaniya hamda Avstraliya tajribalari suv–energiya–oziq-ovqat 
o‘zaro bog‘liqligi (WEF Nexus — Water–Energy–Food Nexus) yondashuvi doirasida qanday natijalarga 
erishilayotganini ko‘rsatadi [13].

Buyuk Britaniya tajribasi (Jaywick, Essex)
Jaywick (Essex, Buyuk Britaniya) shahridagi suvni qayta ishlash markazida 3 312 ta quyosh paneli 

o‘rnatilgan bo‘lib, ular obyektning elektr energiyasiga bo‘lgan ehtiyojining 36 foizini qoplaydi [13]. Ushbu loyiha 
natijasida:

•	 yiliga 300 tonnadan ortiq karbon emissiyasi kamaytirildi;
•	 energiya xarajatlari pasaydi;
•	 eng yuqori yuklama sharoitida 200 ta uy xo‘jaligini elektr energiyasi bilan ta’minlash imkoniyati yaratildi;
•	 2030-yilga qadar to‘liq karbon neytrallikka (carbon neutrality) erishish strategiyasi ilgari surildi.
Natijada quyosh energiyasidan foydalanish suv infratuzilmasida iqtisodiy va ekologik barqarorlikni 

oshirishga xizmat qilmoqda.
Avstraliya tajribasi (Yarra Valley Water, Melburn)
Melburndagi Yarra Valley Water (Avstraliya) kompaniyasi tomonidan 2017-yilda ishga tushirilgan Food-

to-Energy (oziq-ovqat chiqindilaridan energiya olish) loyihasi yiliga 33 000 tonna oziq-ovqat chiqindisini qayta 
ishlaydi [13]. Ushbu inshoot:

•	 suvni tozalash obyektining energiya ehtiyojini to‘liq ta’minlaydi;
•	 ortiqcha energiyani milliy elektr tarmog‘iga sotadi;
•	 poligonlarga tashlanadigan chiqindilar hajmini sezilarli darajada kamaytiradi;
•	 iste’molchilar uchun suv narxlarini barqarorlashtirishga yordam beradi.
Bunda qayta ishlash tizimida energiyaning yopiq sikli ijtimoiy-iqtisodiy samaradorlikni kuchaytiradi va 

chiqindini resursga aylantiradi.
O‘zbekiston sharoitida yashil iqtisodiyotga o‘tish global tendensiyalarga moslashish bilangina cheklanmay, 

balki milliy iqtisodiyotning uzoq muddatli barqarorligi, resurslardan foydalanish samaradorligi va ijtimoiy 
farovonlikni ta’minlash uchun ham muhim strategik yo‘nalish hisoblanadi. Ushbu yondashuv mamlakatda iqlim 
o‘zgarishiga moslashish, ekologik xavflarni kamaytirish hamda iqtisodiy o‘sishni sifat jihatidan yangi bosqichga 
olib chiqishni ko‘zda tutadi [15].

O‘zbekiston Respublikasida yashil iqtisodiyotga o‘tish masalalari 2019–2030-yillarga mo‘ljallangan “Yashil 
iqtisodiyotga o‘tish strategiyasi”da aniq belgilab berilgan. Mazkur hujjatda energiya samaradorligini oshirish, 
qayta tiklanuvchi energiya manbalarini rivojlantirish, suv va yer resurslaridan oqilona foydalanish hamda 
ekologik boshqaruv mexanizmlarini kuchaytirish ustuvor vazifalar sifatida qayd etilgan [15]. Strategiya yashil 
iqtisodiyot tamoyillarini davlat siyosati va tarmoq dasturlariga integratsiya qilish orqali barqaror rivojlanishni 
ta’minlashga qaratilgan.

Shuningdek, O‘zbekiston Respublikasi Prezidentining “O‘zbekiston – 2030” Umumiy strategiyasida 
yashil iqtisodiyotga o‘tish mamlakat iqtisodiy modelini modernizatsiya qilishning muhim yo‘nalishi sifatida 
belgilangan. Ushbu strategiyada iqlim o‘zgarishi, resurslarning cheklanganligi va ekologik tahdidlar sharoitida 
iqtisodiy o‘sishni ta’minlash uchun past karbonli rivojlanish, iqtisodiy diversifikatsiya hamda ijtimoiy inklyuzivlikni 
kuchaytirish zarurligi ta’kidlangan [16].

Jahon banki tomonidan tayyorlangan “Towards a Greener Economy in Uzbekistan” nomli hisobotda 
O‘zbekiston uchun yashil o‘tishning asosiy yo‘nalishlari batafsil tahlil qilingan. Hisobotda resurslardan 
foydalanish samaradorligini oshirish, past karbonli texnologiyalarni joriy etish, yer va landshaftlarni tiklash orqali 
nafaqat ekologik holatni yaxshilash, balki iqtisodiy samaradorlikni oshirish hamda investitsiyalarni jalb qilish 
imkoniyatlari mavjudligi ko‘rsatib berilgan [17]. Mazkur yondashuv energetika, qishloq xo‘jaligi va suv xo‘jaligi 
sohalarida tizimli barqaror o‘sishga zamin yaratadi.

Birlashgan Millatlar Tashkilotining O‘zbekiston bo‘yicha Common Country Analysis (Mamlakat bo‘yicha 
umumiy tahlil) hisobotida mamlakatning rivojlanish ustuvor yo‘nalishlari global Barqaror rivojlanish maqsadlari 
(Sustainable Development Goals) bilan uyg‘un holda amalga oshirilayotgani qayd etilgan. Ushbu hujjatda 
ekologik barqarorlik, ijtimoiy tenglik va iqtisodiy o‘sish o‘rtasidagi muvozanatni ta’minlash O‘zbekiston uchun 
asosiy vazifalardan biri sifatida ko‘rsatiladi [18].

1-jadvalda O‘zbekistonda yashil iqtisodiyotga o‘tish bo‘yicha asosiy strategik hujjatlar va ularning ustuvor 
yo‘nalishlari tizimli ravishda keltirilgan bo‘lib, ular mamlakatda past karbonli rivojlanish, resurslar samaradorligi 

va ekologik barqarorlikni ta’minlashga qaratilgan yagona strategik yondashuv shakllanayotganini ko‘rsatadi 
(1-jadval).

1-jadval. O‘zbekistonda yashil iqtisodiyotga o‘tish bo‘yicha asosiy strategik hujjatlar va ustuvor yo‘nalishlar1

№ Strategik hujjat nomi Muddati Asosiy 
maqsadlar Ustuvor yo‘nalishlar Yashil iqtisodiyot bilan 

bog‘liqligi

1

2019–2030-yillarda 
O‘zbekiston 
Respublikasining yashil 
iqtisodiyotga o‘tish 
strategiyasi

2019–
2030

Iqlim barqarorligini 
ta’minlash, 
resurslardan 
samarali 
foydalanish

Energiya samaradorligi, 
qayta tiklanuvchi 
energiya, suv va yer 
resurslarini muhofaza 
qilish

Yashil iqtisodiyotga 
o‘tishning asosiy 
normativ-huquqiy bazasi

2 “O‘zbekiston – 2030” 
strategiyasi

2023–
2030

Iqtisodiyotni 
modernizatsiya 
qilish va barqaror 
o‘sishni ta’minlash

Past karbonli rivojlanish, 
iqtisodiy diversifikatsiya, 
innovatsiyalar

Yashil iqtisodiyot 
mamlakat rivojlanishining 
ustuvor yo‘nalishi sifatida 
belgilangan

3
Energiya samaradorligini 
oshirish bo‘yicha davlat 
dasturlari

2020–
2030

Energiya sarfini 
qisqartirish va 
tejamkorlikni 
oshirish

Sanoat va uy-joy 
sektorida energiya 
tejovchi texnologiyalar

Karbon emissiyasini 
kamaytirish va 
resurslardan foydalanish 
samaradorligini oshirish

4
Qayta tiklanuvchi 
energiyani rivojlantirish 
konsepsiyasi

2020–
2030

Energiya 
manbalarini 
diversifikatsiya 
qilish

Quyosh va shamol 
energetikasini 
rivojlantirish

Past karbonli energetika 
orqali yashil o‘sishni 
ta’minlash

5 Suv resurslarini 
boshqarish strategiyasi

2021–
2030

Suv tanqisligini 
kamaytirish 
va samarali 
boshqaruvni 
ta’minlash

Tomchilatib sug‘orish, 
suv tejovchi 
texnologiyalar

Water–Energy–Food 
bog‘liqligini (WEF Nexus 
— Water–Energy–Food 
Nexus) boshqarish

6
Qishloq xo‘jaligini 
barqaror rivojlantirish 
dasturlari

2020–
2030

Oziq-ovqat 
xavfsizligini 
ta’minlash

Resurs tejovchi 
agrotexnologiyalar, 
ekologik ishlab chiqarish

Oziq-ovqat tizimida yashil 
iqtisodiyot tamoyillarini 
joriy etish

7
Atrof-muhitni muhofaza 
qilish bo‘yicha milliy 
dasturlar

Doimiy Ekologik xavflarni 
kamaytirish

Chiqindilarni boshqarish, 
landshaftlarni tiklash

Ekotizimlarning 
chidamliligini ta’minlash

8 Jahon banki va xalqaro 
tashkilotlar tavsiyalari

2022–
2025

Yashil o‘tishni 
jadallashtirish

Resurslardan samarali 
foydalanish, past 
karbonli texnologiyalar

Amaliy mexanizmlar va 
investitsiya yo‘nalishlari

9
BMTning Barqaror 
rivojlanish maqsadlariga 
moslashuv siyosati

2015–
2030

Ijtimoiy, iqtisodiy 
va ekologik 
muvozanatni 
ta’minlash

SDG integratsiyasi, 
inklyuziv rivojlanish

Xalqaro majburiyatlar 
asosida yashil 
iqtisodiyotni rivojlantirish

Energetika sohasidagi amaldagi holat mamlakat iqtisodiyotining an’anaviy yoqilg‘i resurslariga yuqori 
darajada bog‘liqligini ko‘rsatadi. Xalqaro Energetika Agentligi ma’lumotlariga ko‘ra, energiya ishlab chiqarish 
tarkibida qazib olinadigan yoqilg‘ilar ulushi hanuz yuqori bo‘lib qolmoqda, bu esa energetik xavfsizlik va 
ekologik barqarorlik nuqtai nazaridan muayyan xatarlarni keltirib chiqaradi [19]. Shu bois quyosh va shamol 
energetikasini rivojlantirish, energiya samaradorligini oshirish hamda suv resurslarini integratsiyalashgan holda 
boshqarish O‘zbekistonning iqtisodiy xavfsizligini mustahkamlashda muhim ahamiyat kasb etadi.

Yashil iqtisodiyotga o‘tish masalasi O‘zbekiston uchun uzoq muddatli istiqboldagi reja emas, balki yaqin 
yillarda kechiktirib bo‘lmaydigan strategik zaruratdir. Buning birinchi sababi — iqlim o‘zgarishi va resurslar 
tanqisligining jadallashuvidir. Mamlakat hududida suv resurslari hajmining kamayib borayotgani, qurg‘oqchilik 
xavfining kuchayishi hamda yer degradatsiyasi jarayonlarining jadallashuvi iqtisodiyotning asosiy tarmoqlari, 
xususan, qishloq xo‘jaligi va energetika barqarorligiga bevosita tahdid solmoqda [15].

1	 Ushbu jadval mualliflar tomonidan O‘zbekiston Respublikasining yashil iqtisodiyotga o‘tish bo‘yicha strategik va normativ-huquqiy 
hujjatlari, shuningdek, xalqaro tashkilotlarning tahliliy materiallari asosida tuzilgan. Jumladan, Jahon bankining “Towards a Greener 
Economy in Uzbekistan” hisoboti (World Bank — https://documents1.worldbank.org/curated/en/099920009092215042/pdf/
P17852214a422b0d7193c41dac9a52927a4.pdf), Birlashgan Millatlar Tashkiloti hamda BMT Taraqqiyot Dasturining O‘zbekiston 
bo‘yicha iqlim va barqaror rivojlanishga oid hujjatlari (UNDP — https://www.undp.org/uzbekistan), shuningdek, Xalqaro Energetika 
Agentligining mamlakat energetika profili bo‘yicha materiallaridan (IEA — https://www.iea.org/countries/uzbekistan) foydalanilgan.

Ikkinchi muhim omil — energetika sektorining an’anaviy yoqilg‘iga yuqori darajada qaramligidir. Energiya 
ishlab chiqarishda qazib olinadigan yoqilg‘ilar ulushining yuqoriligi iqtisodiy xavfsizlik, eksport salohiyati va 
ekologik barqarorlik nuqtai nazaridan muayyan xatarlarni yuzaga keltiradi. Shu bois energiya manbalarini 
diversifikatsiya qilish va qayta tiklanuvchi energiya ulushini oshirish choralari kechiktirilsa, kelgusida iqtisodiy 
xarajatlarning yanada ortishi ehtimoli mavjud [19].

Uchinchi sabab — xalqaro iqtisodiy raqobat va “yashil talablar”ning tobora kuchayib borishidir. Bugungi 
kunda eksport bozorlarida ekologik standartlar, karbon izi ko‘rsatkichlari va barqaror ishlab chiqarish 
talablari muhim mezonlarga aylanmoqda. Agar O‘zbekiston ishlab chiqarish va boshqaruv tizimlarini yashil 
iqtisodiyot tamoyillariga moslashtirishni kechiktirsa, bu holat mamlakat mahsulotlarining xalqaro bozorlardagi 
raqobatbardoshligiga salbiy ta’sir ko‘rsatishi mumkin [16].

To‘rtinchi jihat investitsiya va moliyalashtirish imkoniyatlari bilan bog‘liq. Xalqaro moliya institutlari va donor 
tashkilotlar tomonidan ajratilayotgan mablag‘larning tobora katta qismi aynan yashil loyihalar, past karbonli 
texnologiyalar va barqaror infratuzilmalarga yo‘naltirilmoqda. Ushbu jarayonda faol ishtirok etish uchun 
institutsional tayyorgarlik va siyosiy qarorlar o‘z vaqtida qabul qilinishi lozim, aks holda mavjud moliyaviy 
imkoniyatlar boy berilishi mumkin [17].

Nihoyat, yashil iqtisodiyotga o‘tishni kechiktirish kelajak avlodlar zimmasiga ekologik va iqtisodiy yukning 
ortishiga olib keladi. Resurslardan samarasiz foydalanish, chiqindilar hajmining ko‘payishi va ekologik 
muammolarning chuqurlashuvi ularni bartaraf etish uchun keyinchalik ancha yuqori xarajatlarni talab qiladi. Shu 
nuqtai nazardan, bugungi kunda qabul qilinadigan qarorlar nafaqat joriy iqtisodiy natijalarga, balki mamlakatning 
uzoq muddatli rivojlanish trayektoriyasiga ham bevosita ta’sir ko‘rsatadi [18].

X U L O S A  V A  T A K L I F L A R  
Mazkur maqolada yashil iqtisodiyot konsepsiyasining nazariy asoslari, xalqaro amaliyotdagi muvaffaqiyatli 

misollar hamda O‘zbekiston sharoitidagi dolzarblik masalalari tahlil qilindi. O‘tkazilgan tahlillar shuni ko‘rsatadiki, 
yashil iqtisodiyotga o‘tish bugungi kunda O‘zbekiston uchun uzoq muddatli istiqbol masalasi emas, balki yaqin 
yillarda amalga oshirilishi zarur bo‘lgan strategik vazifa hisoblanadi. Energetika sektorining qazib olinadigan 
yoqilg‘ilarga yuqori darajada qaramligi, suv resurslari tanqisligining kuchayib borishi va iqlim o‘zgarishi 
jarayonlarining jadallashuvi mazkur yo‘nalishda islohotlarni tezlashtirish zaruratini yanada kuchaytirmoqda. 
Xalqaro tajriba, xususan Buyuk Britaniya va Avstraliyada amalga oshirilgan amaliy loyihalar shuni ko‘rsatadiki, 
yashil iqtisodiyot tamoyillari asosida joriy etilgan tashabbuslar nafaqat ekologik foyda keltiradi, balki iqtisodiy 
tejamkorlikni ta’minlaydi, energiya xavfsizligini mustahkamlaydi hamda ijtimoiy barqarorlikni oshiradi. Shu 
nuqtai nazardan, ushbu tajribalar O‘zbekiston uchun muhim metodologik va amaliy ahamiyatga ega. Olib 
borilgan tahlil natijalariga tayangan holda energetika sektorida qayta tiklanuvchi energiya manbalarini jadal 
rivojlantirish va qazib olinadigan yoqilg‘ilarga qaramlikni bosqichma-bosqich kamaytirish, suv–energiya–oziq-
ovqat bog‘liqligini hisobga olgan holda resurslarni integratsiyalashgan tarzda boshqarish mexanizmlarini 
kuchaytirish, sanoat va qishloq xo‘jaligida energiya hamda resurs samaradorligini oshiruvchi texnologiyalarni 
keng joriy etishni rag‘batlantirish, yashil loyihalarni moliyalashtirish uchun institutsional va moliyaviy 
mexanizmlarni takomillashtirish hamda xususiy sektor ishtirokini kengaytirish, shuningdek, yashil iqtisodiyot 
sohasida kadrlar tayyorlash va ilmiy-tadqiqot faoliyatini kuchaytirish muhim vazifalar sifatida namoyon bo‘ladi. 
Xulosa qilib aytganda, yashil iqtisodiyotga o‘tish O‘zbekiston uchun ekologik zarurat bo‘lishi bilan birga, iqtisodiy 
imkoniyatlar va milliy raqobatbardoshlikni oshirishning muhim omili ham hisoblanadi va ushbu yo‘nalishda o‘z 
vaqtida hamda izchil qabul qilinadigan qarorlar mamlakatning barqaror rivojlanish trayektoriyasini belgilab 
beradi.

